
Abstract. In this article, the goal of the construction of railways in the Soviet era was carried out in several stages, 
the modernization of the countryʼs economy, the speed of construction of railways, their importance in the regional 
economy and strategic development are objectively covered based on historical data. 

Annotatsiya: Ushbu maqolada Sovet davrida temir yoʻl qurilishini bir necha bosqichlarda amalga oshirilib 
borishdan maqsad mamlakat iqtisodiyotini modernizatsiya qilish, temir yoʻllaridagi qurilish surʼatlari, ularning 
mintaqa iqtisodiyoti va strategik rivojlanishidagi ahamiyati tarixiy maʼlumotlar asosida xolisona yoritilgan. 

transport taraqqiyoti, mintaqa, mahalliy xomashyo resurslari. 

Kirish. Rossiya imperiyasida sodir boʻlgan keskin siyosiy oʻzgarishlar hamda 

hokimiyatning bolsheviklar qoʻliga oʻtishi mintaqadagi transport, jumladan, temir yoʻl 

siyosatida ham jiddiy oʻzgarishlarni yuzaga keltirdi. Sovet  hokimiyati  yillarida  butun ittifoq 

transport kommunikatsiyasi, jumladan, temir yoʻllar masalasi markaz manfaatlariga 

moslashtirilgan edi. Avvalambor, ushbu temir yoʻllar harbiy-strategik maqsadlarni hisobga 

olgan holda qurilgan boʻlib, ular mamlakatning maʼmuriy markazlarini boy sanoat va xomashyo 

markazlari bilan bogʻlagan edi. Temir yoʻllar asosan butun ittifoq boʻylab aholining sanoat va 

qishloq xoʻjaligi mahsulotlariga, shuningdek, oziq-ovqat, kiyim-kechak taʼminotiga boʻlgan 

ehtiyojlarini qondirishga xizmat qilgan edi.  

Adabiyotlar tahlili va metodologiya. Surxon vohasida sovet hokimiyati davridagi 

ijtimoiy-siyosiy hayot borasida bir qator tadqiqotchilar izlanishlar olib borganlar. Bu borada 

mailto:xudoyberdiyev@mail.ru
https://doi.org/10.47390/SPR1342V4SI8Y2024N04


SCIENCEPROBLEMS.UZ-Ijtimoiy-gumanitar fanlarning dolzarb muammolari № S/8 (4) – 2024  

 

29 

ayniqsa, Q. Rajabov M. Haydarovlarning “Turkiston tarixi”, S.N. Tursunovning “Surxondaryo 

tarixi”, “Termiz yilnomasi” kabi tadqiqotlari muhim ahamiyat kasb etadi.  

Muhokama va natijalar. Sovet hukumati oʻzining xalq xoʻjaligini rejasi asosida 

bosqichma-bosqich sotsialistik tizimga moslashtira boshladi. Bu siyosat transport taraqqiyoti, 

aynan temir yoʻl sohasida ham oʻz aksini topdi. Temir yoʻl transporti sovet hukumati uchun 

iqtisodiy jihatdan arzon hamda qulay boʻlish bilan bir qatorda, mamlakatning ichki siyosatini 

nazorat qilib turishda zarur edi. Shu tufayli 1918-yili sovet hukumati Oʻrta Osiyo –Toshkent 

temir yoʻlini oʻz nazoratiga oldi. 1919-yil Termiz – Kelif temir yoʻli davlat ixtiyoriga oʻtkazildi. 

Shuningdek, Orol dengizi va Amudaryo boʻylab harakat qiladigan suv transportidagi xususiy 

flotlar tugatilib, ular davlat tomonidan musodara qilindi[1].  

Turkiston oʻlkasida paxta xomashyosi asosan 2 yoʻnalishdagi temir yoʻl orqali 

еtkazilgan: birinchisi, Toshkent – Orenburg yoʻnalishi boʻlsa; ikkinchisi, Chorjoʻy – Krasnovodsk 

yoʻnalishi edi. 1921-yil Bosh paxta qoʻmitasiga 1 mln. 48 ming 240 pud paxta tolasi yuborilgan. 

1922-yilning boshlarida Turkiston oʻlkasidan Rossiyadagi toʻqimachilik fabrikalariga 

Krasnovodsk yoʻnalishi boʻylab 1150 vagonda 63 ming 470 toy paxta, Orenburg yoʻnalishi 

boʻyicha esa 1547 vagonda 85 ming 30 toy paxta joʻnatilgan. Jami boʻlib 2724 vagonda 148 ming 

500 toy paxta tolasi yuborilgan[2]. 1922-yilning iyun oyida Orenburg va Krasnovodsk 

yoʻnalishlari boʻyicha jami 2180 vagonda paxta tolasi Rossiyadagi toʻqimachilik fabrikalariga 

еtkazilgan[3]. 

Sovet davlatida XX asrning 20-yillarda boshlangan fuqarolar urushi yillarida vayron 

boʻlgan temir yoʻl harakat tarkibi va yoʻl xoʻjaligini tiklash uchun zarur choralar koʻrildi. 

Jumladan, Oʻrta Osiyo Respublikalarida yagona temir yoʻl uzelini birlashtirish va yangi 

tarmoqlarni  qurish masalasiga alohida eʼtibor berildi. Bundan asosiy maqsad shahar va 

portlarni birlashtiruvchi yangi temir yoʻl liniyalarini barpo etish edi. Ularning birlashtirilishini 

koʻzlab Amudaryo (Samsonovo) – Termiz (1925), Termiz-Dushanbe (1932) va boshqa temir 

yoʻl liniyalari qurilib foydalanishga topshirildi. 1929-1932-yillarda qurilgan uzunligi 248 km 

Termiz-Dushanbe  temir yul tarmogʻi qurilib, Oʻzbekiston temir yoʻliga ulandi[1]. Biroq sovet 

hokimiyati yoʻllarida Oʻzbekistonda temir yoʻl transportida qisqa masofalarga tashish tannarxi 

yuqori boʻlib, unda 40356 ming tonna yuk tashildi. 32912 mln. t.km yuk aylanishi bajarildi. Bu 

esa 1950-yildagi magistral temir yoʻl izlari uzunligiga nisbatan 1330 km ortiq boʻlib, bajarilgan 

yuk aylanishi 3,2 marta, tashilgan yuk xajmi 4,5 marta koʻpdir. Keyingi yillarda 1970-yil yangi 

Qoʻngʻirot – Manat magistral temir yoʻl izlari qurildi. Yangi magistral temir yoʻl izlari 

mamlakatimizni Yevropa qismi, Ozarbayjon, Gruziya, Armaniston Respublikalari va Ural bilan 

bogʻlaydigan temir yoʻllarni ming km.ga qisqartiradi. 

Sovet davlati Oʻrta Osiyo respublikalarida yagona temir yoʻl liniyasini tashkil etish va 

yangi temir yoʻl tarmoqlarini qurishga alohida eʼtibor qaratdi. 1924-yildan boshlab Kogon – 

Samsonovo – Termiz temir yoʻlini tuzatish ishlariga eʼtibor qaratilgan. 33 kilometrni tashkil 

etuvchi Termiz-Jarqoʻrgʻon temir yoʻli qurilishi boshlandi[5]. 1925-yilning ikkinchi yarmida 

uzunligi 248 km. boʻlgan Termiz – Dushanbe temir yoʻli qurilishiga 3 mln. soʻm mablagʻ ajratildi. 

Bu temir yoʻl tarmogʻi 1931-yilda tugallandi va natijada Tojikiston Oʻzbekiston temir yoʻllari 

tarmogʻi bir-biriga bogʻlandi[1].  

Surxondaryo okrugida mahalliy xomashyo resurslari bazasida qisqa vaqt ichida goʻsht, 

ohak, donni qayta ishlaydigan korxonalar qurildi. Ayniqsa, paxta tolasining keskin oʻsishi 

Denov, Xazorbogʻ, Sherobod paxta tozalash korxonalarining qurilishiga sabab boʻldi. Mazkur 

korxonalar Termiz – Dushanbe temir yoʻl tarmogʻining ishga tushishi bilan bevosita bogʻliqdir. 

Haqiqatan ham 1929-1941-yillar oraligʻida viloyatda Denov, Xazorbogʻ, Sherobod paxta 

tozalash zavodlari, Termiz goʻsht kombinati, non va moy zavodlari, Denov shahridagi motor-

remont va spirtli ichimliklar zavodlari, Xovdak, Uchqizil va Kakaydi neft konlari ishga tushirildi. 

Shu davrga kelib viloyatda sanoat mahsulotlarini ishlab chiqarish hajmi 64 million soʻmga 

еtdi[4].  

XX asrning 30-yillarida Surxondaryo hududida yangi temir yoʻl tarmoqlari ham qurildi. 

Termiz – Kelif, Shoʻrchi – Denov, Termiz – Regar yoʻnalishlari qayta taʼmirlandi. Yangi temir yoʻl 

tarmoqlari qurilishi natijasida xalq xoʻjaligini tiklash, hududlarni xomashyo bilan taʼminlash, 

tayyor sanoat mahsulotlarini tashish, yoqilgʻini sanoatini rivojlantirish imkoniyatlarini 

bergan[5]. 

1933-yil 28-fevralda Oʻrta Osiyo temir yoʻllar uyushmasi direksiyasi tomonidan “Talab 

yuqori boʻlgan kadrlarni qayta oʻqitish va tayyorlash boʻyicha vaqtinchalik kurslarni tashkil 

etish” buyrugʻi qabul qilingan. Shu davrdan boshlab Qarshi, Termiz shaharlarida qisqa muddatli 

kurslar tashkil etilib, ularda asosan mashinistlar, mashinist yordamchilari, slesarlar, 

telegrafchilar, bosh konduktorlar tayyorlangan. Kurslardagi tinglovchilar soni uncha koʻp 

boʻlmagan. Masalan, Qarshi shahridagi kurslarda 20 nafar mashinist, 40 nafar mashinist 

yordamchilari oʻqitilgan boʻlsa, Termizda esa 10 nafar mashinist va 34 nafar mashinist 

yordamchilari tayyorlangan[4].  

Ikkinchi jahon urushi yillarida Surxondaryo еr osti boyliklaridan unumli foydalanish, 

xususan koʻmir bilan taʼminlash maqsadida Toʻda koʻmir koniga temir yoʻl tortish borasidagi 

ishlar olib borildi. Surxondaryodagi ikkinchi koʻmir koni boʻlmish Toʻda konini ishga tushirish 

1942-1944-yillarda amalga oshirildi. 1942-yil 4-sentyabrda tuman ijroqoʻmining 43-sonli 

qaroriga asosan Toʻda koʻmir koni temir yoʻli qurilishi uchun 264,23 gektar еr ajratildi.  

Bundan tashqari, urush yillarida front yaqinidagi hududlardan aholi evakuatsiyasi qilish 

va frontda oziq-ovqat, kiyim-kechak va front ehtiyoji zarur boʻlgan buyumlar ham aynan temir 

yoʻl tizimi orqali amalga oshirilgan. Surxondaryo viloyatidan 41,5 ming kishi frontga joʻnatilgan. 

Urush yillarida 20 709 kishi viloyatga koʻchirib keltirildi.  

Urushdan keyingi yillarda transportning bu sohasida tub oʻzgarishlar qilinib, 

lokomotivlar quvvati oshirildi, poyezdlar tigʻiz qatnaydigan joylarda ikkinchi yoʻllar qurildi. 

Parovozlar oʻrniga elektrovoz va teplovozlar qoʻllanildi.Termiz va Denov temir yul stansiyalari 

yangi texnika bilan jihozlandi. Surxondaryoda urushdan keyingi yillarda xalq xoʻjaligini 

rivojlantirish maqsadida temir yoʻlchilar zimmasiga yanada masʼuliyatli vazifalar yuklandi.Xalq 

xoʻjaligi uchun zarur yuklarni tashish, yangi sanoat korxonalarini, yangi shahar va tumanlar 

tashkil etilishi temir yoʻl shoxobchalarini koʻpaytirishni taqozo qildi. 1943-1953-yillarda 

Termiz bekati bir sutkada 6 juft yuk tashuvchi poyezdni va 4 ta passajir poyezdini qabul qilib 

joʻnatar edi[6]. 

1951-yilda Oʻrta Osiyoda harbiylar manfaati uchun 147 razyezd, keyinchalik “Baqtriya” 

bekati deb nom olgan temir yoʻl bekati qurildi. 1954-yili Termiz temir yoʻl bekatida yuk tashish 

oʻrtacha 60-70 vagonni, yuk ortish esa 30-40 vagonni tashkil etdi. 1954-yil dekabr oyida Termiz 

bekatida yuklar ham bir vaqtning oʻzida ortiladigan va tushiriladigan boʻldi[7]. 

1960-yillarga kelib, Surxondaryo viloyati va Tojikiston Respublikasida yuk tashish 

ishlari ancha kuchaydi.Buning natijasida Termiz bekatida temir yoʻl izlarini kengaytirishga 

toʻgʻri keldi. 1967-yilda vagonlarni almashtirish va taʼmirlash uchun 7 ta temir yoʻl izlari qurildi. 

Bekatlar bir-biri bilan yarim avtomatik himoya moslamalari orqali aloqa qila boshladi[8]. 

Oʻzbekistonni qoʻshni respublikalar va davlatlar bilan bogʻlaydigan temir yoʻl liniyalari 

qurib ishga tushirildi. 1971-yilda Tojikistonga chiqadigan Termiz-Tursunzoda, Termiz-

Shahrituz temir yoʻllari qayta taʼmirlangach, qurilish materiallarini еtkazib berish ancha 

yaxshilandi. 1973-yilda temir yoʻl bekatlarini koʻrsatuvchi belgilar elektr quvvati bilan 

ishlaydigan moslamalar orqali amalga oshirila boshlandi. 1974-yilda uzunligi 54 km boʻlgan 

Amu-Zang temir yoʻli va Termiz-Yavan temir yoʻli tarmogʻi qurib bitkazildi. Bu esa 

Oʻzbekistonni Tojikiston Respublikasining ichki tumanlari bilan bogʻlash imkonini berdi[8]. 

Ushbu sohaga eʼtibor yildan-yilga oshib borishi natijasida, 1976-yil Termiz-Shartuz temir yoʻl 

tarmogʻi ishga tushirildi. 1978 -yili Afgʻonistonda yuzaga kelgan harbiy vaziyat Termiz temir 

yoʻl bekatini yangi asbob- uskunalar bilan jihozlash kerakligini koʻrsatdi. Termizdan yuklar 

Qarshiga, Dushanbega va Afgʻonistonga joʻnatilar edi. Shuningdek, 1978-yili Termiz bekatida 

poyezdlarni qabul qilishga temir yoʻl tarmogʻi еtishmay qolayotganligi tufayli, koʻplab 

poyezdlar bu еrda kelmasdan, boshqa bekatlarda toʻxtab turishga majbur boʻlayotgan edi. Shu 

sababli temir yoʻl izlari 9 yoʻldan iborat qabul qiluvchi park-depo qurib bitkazildi. 1978-1979-

yillarda Termiz shahri chekkasida joylashgan Termiz daryo portiga kirish uchun osonlik 

tugʻdiruvchi ochiq temir yoʻl shoxobchasi va 5 yoʻlli temir yoʻl tarmogʻi qurildi[9]. Natijada 

daryo porti orqali Afgʻoniston va Janubiy Tojikiston tumanlari bilan savdo-sotiq qilish imoniyati 

kengaydi.Termiz temir yoʻli porti qurildi, bu vagonlar turishi va mahalliy yuklarni tashishga 

moʻljallandi. Termiz bekati sanoati korxonalarining qabul markaziga aylantirildi, bu еrga paxta 

zavodi, “Qishloqxoʻjaliktexnika”, goʻsht korxonalaridan xalq xoʻjaligi yuklari keltirilib, shu 

yеrdan vagonlarga ortilib, respublikamizning barcha viloyatlariga joʻnatilardi. 

Yuk oborotining tinimsiz oʻsib borishi natijasida 1982-yili Termizda yangi temir yoʻl 

parki qurildi. Bu park 16 ta temir yoʻl shoxobchasidan iborat edi. 1982-yil Termiz shahri 

yaqinida Amudaryo orqali Afgʻonistonga oʻtadigan Termiz-Hayroton temir yoʻl va avtomobil 

yoʻli koʻprigi foydalanishga topshirilib, Termiz temir yoʻl bekati qayta taʼmirlandi[8]. Bu tadbir 

Afgʻoniston davlati bilan iqtisodiy aloqalarni mustahkamlash imkonini berdi. Termiz 

Afgʻoniston uchun eng qulay savdo-sotiq qiladigan port shahriga aylandi. 

Xulosa. Umuman olganda sovet hokimiyati yillarida temir yoʻl transport tizimining 

rivojlanishi Markaz manfaatlarini hisobga olgan holda amalga oshirildi. Bu borada xomashyo 

mahsulotlarini tashib ketish va harbiy salohiyatni mustahkamlash markaz tomonidan asosiy 

maqsad sifatida belgilab olingan edi. Shunga qaramay, temir yoʻllarning paydo boʻlishi hududlar 

uchun ijobiy ahamiyatga ega boʻldi. Chunki u ishlab chiqaruvchi kuchlarning rivojlanishiga 

munosib hissa qoʻshdi. Xullas, Surxon vohasi hududidagi temir yoʻl transporti taraqqiyoti bilan 

bogʻliq manbalarning dalolat berishicha, temir yoʻl transportining rivojlantirilishi jamiyat 

taraqqiyotiga, uning ijtimoiy-iqtisodiy, madaniy va siyosiy jihatdan rivojlanishiga muhim hissa 

qoʻshgan. 

